
ABUNƏ MÜQAVİLƏSİ 

“UNİNET” MMC adından:

Ad, soyad, ata adı:

İmza:
                                          M. Y.

Abunəçi:

Ad, soyad, ata adı:

İmza:

Bu Abunə Müqaviləsi (bundan sonra "Müqavilə" adlanacaq) aşağıdakı şəxslər arasında imzalanmışdır:
Azərbaycan Respublikasının qanunvericiliyinə müvafiq olaraq təsis edilmiş və fəaliyyət göstərən
(VÖEN: 1300191391) “Uninet” MMC (bundan sonra “Uninet” adlanacaq) bir tərəfdən və yuxarıda abunəçi olaraq 
göstərilən şəxs (bundan sonra “Abunəçi” adlanacaq) digər tərəfdən. “Uninet” və Abunəçi bundan sonra bu 
Müqavilədə birlikdə “Tərəflər" və ayrı-ayrılıqda “Tərəf” kimi də adlandırılacaqlar.
Bu Müqavilə ilə Tərəflər aşağıdakılar barədə razılaşdılar.

MADDƏ 1. ÜMUMİ MÜDDƏALAR
1.1. Bu Müqavilədə nəzərdə tutulmuş şərtlər “Uninet”in təqdim etdiyi xidmətlərdən istifadə edən bütün 
abunəçilərə tətbiq olunur. Bu Müqavilənin imzalandığı tarixdə qüvvədə olan xidmətlərin şərtləri “Uninet” 
tərəfindən 11.4-cü bəndinə uyğun olaraq birtərəfli qaydada dəyişdirilə bilər.
1.2. Abunəçi bu Müqaviləni imzalamaqla bu Müqavilənin bütün şərtlərini qəbul etdiyini təsdiq edir.

MADDƏ 2. ANLAYIŞLAR
2.1."Xidmət" (“Xidmətlər”) – Müqavilədə müəyyən edilən xidmətlər deməkdir.
2.2. “Tariflər" – “Uninet” tərəfindən Abunəçiyə göstərilən Xidmətin haqqını, istifadə müddətini və Xidmətin 
göstərilməsinə dair digər şərtləri əks etdirən, “Uninet”in www.citynet.az ünvanlı rəsmi internet səhifəsində 
yerləşdirilən, Müqavilənin 11.3-cü bəndinə uyğun olaraq “Uninet” tərəfindən birtərəfli qaydada dəyişdirilə bilən 
və bu Müqavilənin ayrılmaz hissəsi hesab edilən qiymət cədvəlləridir (dərəcələridir).
2.3. "Qaydalar" – “Uninet” tərəfindən hazırlanan və “Uninet”in www.citynet.az ünvanlı rəsmi internet səhifəsində 
yerləşdirilən, vaxtaşırı olaraq “Uninet” tərəfindən yenidən baxılan, birtərəfli qaydada dəyişdirilə bilən, müvafiq 
xidmət növlərindən istifadə üsullarını, şərtlərini, “Uninet”in ödəniş şərtlərini və digər müvafiq prosedurlarını 
özündə əks etdirən təlimatlar (məlumatlar) toplusudur.

MADDƏ 3. MÜQAVİLƏNİN PREDMETİ
3.1. Bu Müqaviləyə əsasən “Uninet” Abunəçiyə bu Müqavilədə razılaşdırılmış Xidmətlərin göstərilməsini təmin edir. 
Abunəçi isə öz növbəsində bu Müqavilə və müvafiq Tariflər üzrə nəzərdə tutulmuş qaydada təqdim olunan 
Xidmətlərdən istifadə edir və Xidmətlərdən istifadəyə görə müvafiq ödənişləri həyata keçirir.

MADDƏ 4. TƏRƏFLƏRİN HÜQUQ VƏ ÖHDƏLİKLƏRİ
4.1. “Uninet”in öhdəlikləri:
4.1.1. Abunəçini Müqavilədə və Qaydalarda göstərilən şərtlərə uyğun olaraq Xidmətlər ilə təmin etmək;
4.1.2. Abunəçinin müraciəti əsasında ona Xidmətləri, tarifləri və onlardan istifadə qaydaları haqqında məlumat 
vermək;
4.1.3. Qanunvericiliyin tələbləri nəzərə alınmaqla, Qaydalara uyğun olaraq Abunəçinin Xidmətlərə qoşulması 
üçün Müqavilənin 6.6-cı maddəsinə müəyyən edilmiş işlərin görülməsini Müqavilə bağlandıqdan sonra 2 (iki) gün 
ərzində təmin etmək, Abunəçiyə texniki qulluq təklif etmək və Abunəçinin müraciəti əsasında texniki problemləri 
(qeyri-iş günləri istisna olmaqla) aradan qaldırmaq.
4.1.4. Azərbaycan Respublikasında ixtisaslaşdırılmış təcili yardım xidmətlərinin (yanğından mühafizə, polis, təcili 
tibbi yardım, qaz və elektrik qəza xidməti və qanunvericilikdə nəzərdə tutulan digər bu kimi xidmətlər) çağırılması 
üçün müvafiq Xidmətdən pulsuz istifadəni təmin etmək;
4.1.5. Abunəçinin müraciəti əsasında uşaqların zərərli informasiyadan qorunması üçün internet informasiya 
ehtiyatlarından təhlükəsiz istifadə imkanlarını “Uşaqların zərərli informasiyadan qorunması haqqında” 
Azərbaycan Respublikası Qanununun tələbləri nəzərə alınmaqla təmin etmək;
4.1.6. Müqavilədə və qanunvericiliklə nəzərdə tutulmuş hallarda tətbiq edilə bilən məhdudiyyətlər nəzərə 
alınmaqla, Abunəçini yüksək keyfiyyətli, dayanıqlı və davamlı Xidmətlərlə təchiz etmək.  
4.2. “Uninet”-in hüquqları:
4.2.1. Abunəçidən onun bu Müqavilə üzrə öhdəliklərinin tam vicdanla və tələblərə uyğun surətdə icra edilməsini 
tələb etmək;
4.2.2. Xidmətin texniki parametrlərinə, o cümlədən avadanlığa və digər rabitə vasitələrinin konfiqurasiyasına 
təsir edə bilən istənilən dəyişikliklər etmək;
4.2.3. Xidmət ilə əlaqədar Qaydaları, şərtləri və Tarifləri birtərəfli qaydada dəyişdirmək;
4.2.4. Bu Müqavilə ilə müəyyən olunan hallarda Müqavilə üzrə öhdəliklərinin icra olunmasını dayandırmaq və ya 
Müqaviləyə birtərəfli qaydada xitam vermək;
4.2.5. Abunəçinin əvvəlcədən etirazı olmadığı halda, Abunəçi barədə məlumatları sorğu-məlumat mənbələrində 
göstərmək;
4.2.6. Abunəçinin Müqavilə ilə nəzərdə tutulmuş hüquq və öhdəliklərinə təsir etməyən "Uninet"in istənilən 
hərəkətləri barədə Abunəçiyə məlumat verməmək;
4.2.7. Bu Müqavilənin 8.2-ci maddəsi ilə müəyyən olunan hallarda Müqavilə üzrə öz öhdəliklərinin icra olunmasını 
dayandırmaq və ya Abunəçiyə məlumat vermədən Müqaviləyə birtərəfli qaydada xitam vermək;
4.2.8. “Uninet”in telekommunikasiya şəbəkəsinin texnoloji imkanlığı yol vermədikdə və ya Abunəçiyə uzun 
müddət ərzində istifadə məqsədilə təqdim etdiyi son avadanlıq standartlara cavab vermədikdə (o cümlədən, 
telekommunikasiya şəbəkəsinin fəaliyyətinə mənfi təsir göstərə bilən), bu son avadanlığı telekommunikasiya 
şəbəkəsinə qoşmaqdan imtina etmək.
4.3. Abunəçinin öhdəlikləri:
4.3.1. “Uninet” tərəfindən Xidmətə qoşulmanı təmin etmək üçün aparılan quraşdırma işləri zamanı Abunəçinin 
mənzili daxilində texniki quraşdırma qrupuna lazımi şərait yaratmaq və ehtiyac olduğu halda inzibati dəstək 
vermək, yəni zirzəmilərə, çardaqlara, qarajlara, şaxtalara və sair aidiyyəti sahələrə daxil olmaq üçün müvafiq 
icazələri almaq və tələb olunan yerlərə girişin təmin olunması üçün lazımi digər hərəkətləri etmək;
4.3.2. Müqavilənin şərtlərinə uyğun olaraq vaxtı-vaxtında Xidmətlərdən istifadəyə görə ödənişləri həyata 
keçirmək;
4.3.3. Xidmətlərdən üçüncü şəxslər tərəfindən istifadə edildikdə, belə istifadənin Müqavilənin şərtləri daxilində 
həyata keçirilməsinə zəmanət vermək və həmin üçüncü şəxslərin hərəkətlərinə görə Azərbaycan Respublikasının 
qanunvericiliyinə və hazırkı Müqaviləyə əsasən məsuliyyət daşımaq;
4.3.4. Şəxsiyyət vəsiqəsi (və ya ümumvətəndaş pasportu), əlaqə məlumatı və bu Müqavilənin icra olunması ilə 
bağlı tələb olunan məlumatlarda baş verən hər hansı dəyişikliklər barədə “Uninet”i belə dəyişikliyin baş vermə 
tarixindən sonra 10 (on) gündən gec olmayaraq yazılı surətdə məlumatlandırmaq (məktub və ya elektron poçt 
vasitəsi ilə);
4.3.5. Xidmətdən və Xidmətlə əlaqədar olan digər avadanlıq və vasitələrdən kommersiya məqsədi ilə, o 
cümlədən şəxsi istifadədən başqa digər istənilən fəaliyyət üçün istifadə edilməməsini və ya bu məqsədlərlə 
başqasına istifadəyə və ya icarəyə verilməməsini təmin etmək;
4.3.6. Xidmət və bununla əlaqədar digər vasitələri hər hansı qeyri-qanuni və ya qeyri-etik məqsədlərlə (cinayət 
məqsədləri və ya inzibati xətalar üçün) istifadə etməmək;
4.3.7. Xidməti üçüncü şəxslərə ikinci əldən (təkrarən) satmamaq, habelə satmaq, istifadəyə, kirayəyə və ya 
icarəyə vermək məqsədilə, lakin bunlarla məhdudlaşmayan istənilən məqsədlə elan verməmək və belə 
məhdudiyyətləri pozduğu halda, “Uninet”ə və üçüncü tərəflərə dəymiş bütün zərərə və itkiyə görə 
qanunvericiliyə uyğun olaraq tam məsuliyyət daşımaq;
4.3.8. Bu Müqavilədə nəzərdə tutulmuş Xidmətlərdən imtina etmək (Müqaviləyə xitam vermək) və ya Xidmətləri 
bu Müqavilədə müəyyən edilən müddətdən çox olmayaraq müvəqqəti olaraq dayandırmaq istədiyi halda, 
“Uninet”in rəsmi müştəri xidməti mərkəzində “Uninet”ə bu haqda əvvəlcədən rəsmi yazılı qaydada və yaxud 
“Uninet”in rəsmi əlaqə mərkəzinə zəng vasitəsilə müraciət etmək;
4.3.9. “Uninet”in texniki şəbəkəsinə müdaxilə edən və ya mənfi təsir göstərə bilən qurğulardan istifadə etməmək;
4.3.10. Abunəçinin isitifadəsinə verilmiş “Uninet”in mülkiyyətində olan avadanlıqlara Abunəçinin təqsiri 
nəticəsində hər hansı zərər vurulduğu, sıradan çıxdığı və geri qaytarılmadığı hallarda, “Uninet”in tələbinə əsasən 
belə avadanlıqların dəyərini nağd və ya köçürmə yolu ilə “Uninet”ə ödəmək;
4.3.11. Xidmətlərdən istifadə etmək üçün “Uninet” tərəfindən Abunəçinin istifadəsinə ödənişsiz olaraq verilmiş 
avadanlığı daxili hissələri ilə birlikdə tam tərkibdə təhvil almaq;
4.3.12. Telekommunikasiya xəttinə qoşulmuş son avadanlığın standartlara uyğunluğunun yoxlanılması məqsədilə 
“Uninet”in səlahiyyətli nümayəndəsinə son avadanlığa baxış keçirməsinə şərait yaratmaq;
4.4. Abunəçinin hüquqları:
4.4.1. “Uninet”dən bu Müqavilədə müəyyən olunmuş öhdəliklərin yerinə yetirilməsini tələb etmək;
4.4.2. Tətbiq olunan Tarif və Qaydalara uyğun olaraq Müqavilə qüvvədə olduğu müddət ərzində “Uninet” 
tərəfindən göstərilən hər hansı Xidmətləri sifariş etmək və (və ya) Xidmətdən imtina etmək;
4.4.3. "Uninet" tərəfindən təqdim olunan seçim çərçivəsində və Qaydalara uyğun olaraq Xidmətləri və Tarifləri 
seçmək, seçilmiş Xidməti və Tarifi digəri ilə əvəz etmək;
4.4.4. Müqavilənin 4.3.8-ci maddəsində müəyyən edilmiş qaydada “Uninet”ə müraciət etməklə, Xidmətlərin 
göstərilməsinin 4 (dörd) ay müddətindən artıq olmayan müddətə dayandırılmasını və eyni qaydada müraciət 
etməklə Xidmətlərin bərpasını tələb etmək;
4.4.5. Abunəçi Xidmətlərdən istifadə ilə bağlı tələb olunan hər hansı texniki problemin aradan qaldırılması üçün 
texniki heyətin ünvana gəlməsini (qeyri-iş günləri istisna olmaqla) sifariş edə bilər;
4.4.6. “Uninet” tərəfindən təqdim edilən  Xidmətlər və “Uninet” haqqında məlumatları “Uninet”in çağrı mərkəzi  
ilə, o cümlədən ”Uninet”in https://www.citynet.az olan rəsmi internet səhifəsindən əldə edə bilər;
4.4.7. Uşaqların zərərli informasiyadan qorunması üçün texniki proqram və avadanlıq vasitələrinin tətbiqi ilə 
əlaqədar  müvafiq tədbirlər görülməsini tələb etmək;
4.4.8. “Uninet”in texnoloji imkanlığı yol verdikdə (o cümlədən, “Uninet”in telekommunikasiya şəbəkəsinin 
fəaliyyətinə mənfi təsir göstərmədikdə) son avadanlığı sərbəst seçmək. 

MADDƏ 5. TƏRƏFLƏRİN MƏSULİYYƏTİ
5.1. “Uninet” Abunəçinin şəxsi hesabının parametrlərinin təhlükəsizliyinə, üçüncü şəxslər tərəfindən icazəsiz 
olaraq istifadəsi nəticəsində dəymiş ziyana görə məsuliyyət daşımır və kompensasiya ödəmir.
5.2. Abunəçi Azərbaycan Respublikasının qanunvericiliyinə uyğun olaraq, bu Müqavilənin şərtlərini tam və ya 
qismən yerinə yetirilməsinə görə məsuliyyət daşıyır.
5.3. "Uninet" tərəfindən bu Müqavilə ilə müəyyən olunan hüquq və öhdəliklərin yerinə yetirilməsinin gecikdirilməsi 
"Uninet"in qanuni hüquqlarının məhdudlaşdırılmasına əsas ola bilməz.
5.4. Abunəçi bu Müqavilədə qeyd edilən öhdəliklərini pozması nəticəsində “Uninet”ə dolayı yolla və ya birbaşa 
dəymiş zərərin (faktiki zərər, əldən çıxmış fayda, işgüzar nüfuza dəymiş zərər, dəbbə pulu) “Uninet”ə ödənilməsinə 
görə məsuliyyət daşıyır.

5.5. "Uninet" tərəfindən bu Müqavilə üzrə öhdəliklərin tam və ya qismən yerinə yetirilməməsi, o cümlədən Xidmətlərin 
qüsurlu olması nəticəsində Abunəçiyə birbaşa və ya dolayısı ilə dəyən maddi və digər ziyana görə "Uninet"in 
məsuliyyəti yalnız həmin Xidmətlərin Tarifləri ilə nəzərdə tutulmuş dəyəri ilə məhdudlaşır. Abunəçi razılaşır ki, "Uninet" 
tərəfindən bu Müqavilə ilə nəzərdə tutulmuş öhdəliklərin yerinə yetirilməməsi və ya qüsurla yerinə yetirilməsi 
nəticəsində Abunəçiyə dəyən hər hansı ziyana görə Abunəçinin "Uninet"ə qarşı bu maddə ilə nəzərdə tutulmuş 
məsuliyyətdən başqa heç bir tələbi olmayacaqdır.
5.6. "Uninet" Abunəçinin Xidmətlərindən istifadəsinin nəticələrinə görə heç bir məsuliyyət daşımır. 
5.7. Abunəçinin kabel xəttində hər hansı səbəbdən qırılma və ya zədələnmə hallarına görə “Uninet” məsuliyyət 
daşımır. 
5.8. “Uninet” özündən asılı olmayan səbəblərdən Xidmətlərin ayrı-ayrı seqmentlərinin çatışmazlığına və düzgün 
fəaliyyət göstərməməsinə cavabdehlik daşımır.
5.9. “Uninet” müvəqqəti və ya daimi olaraq İnternet şəbəkəsi üzərindən mövcud olmayan Host və Server vasitələri ilə 
informasiya mübadiləsinə zəmanət vermir.
5.10. “Uninet” Abunəçinin Xidmətlərdən birbaşa və ya dolayı yolla istifadə nəticəsində qəbul olunmuş məlumatların 
istifadəsi, informasiya, reklam, xidmət və mallar ilə əlaqədar olan heç bir məsuliyyət daşımır.

MADDƏ 6. XİDMƏTLƏRİN DƏYƏRİ VƏ ÖDƏNİŞ ŞƏRTLƏRİ
6.1. Xidmətin dəyəri Tariflərə əsasən müəyyən olunur.
6.2. Bu Müqavilə üzrə Xidmətə görə ödəniş “Uninet”in www.citynet.az ünvanlı rəsmi internet səhifəsi və ya “Uninet” 
tərəfindən müəyyən edilmiş digər ödəniş vasitələri ilə həyata keçirilə bilər. Ödəniş vasitələri ilə bağlı ətraflı məlumat 
“Uninet”in www.citynet.az ünvanlı rəsmi internet səhifəsində göstərilir və ya “Uninet” tərəfindən səlahiyyətləndirimiş 
müştəri xidməti mərkəzi vasitəsilə əldə oluna bilər.
6.3. Abunəçi tərəfindən aylıq abunə haqqı Xidmətlər istifadəyə verildiyi tarixdə tam şəkildə əvvəlcədən ödənilməlidir. 
6.4. Xidmətlər yalnız müvafiq Tarif şərtlərinə uyğun olaraq Abunəçi tərəfindən tam ödəniş həyata keçirildikdən sonra 
göstərilir və Tarifə uyğun olaraq Xidmətdən istifadə müddəti bitdikdə Xidmət avtomatik olaraq dayandırılır. Abunəçi 
seçilmiş Tarifə uyğun ödəniş etməklə Xidməti yenidən aktivləşdirə bilər.
6.5. Ödəniş “Uninet”in hesab-fakturada qeyd olunan bank hesabına köçürmə yolu ilə və ya digər pul köçürmə 
vasitələri ilə həyata keçirilərsə, ödəniş tapşırığında Müqavilənin nömrəsi, Abunəçinin adı, soyadı və atasının adı 
göstərilməlidir.
6.6. Abunəçinin son avadanlığının yerləşdiyi ünvanda Abunəçinin Xidmətə qoşulması üçün ən çoxu 50 metr 
məsafədə kabelləşdirmə işlərinin və son avadanlığın Xidmət şəbəkəsinə qoşulması üçün texniki tənzimləmə işlərinin 
dəyəri müvafiq Tarif üzrə xidmət haqqı məbləğinə daxildir. Son avadanlıqdan istifadə müddəti Müqavilənin müddəti 
ilə məhdudlaşır. Son avadanlıqdan istifadə şərtləri müqaviləyə və qanunvericiliyə zidd olmamalıdır.
6.7.Xidmətlərdən istifadə zamanı yaranan texniki problem birbaşa “Uninet”dən asılı səbəbdən yaranarsa çağırış və 
tənzimləmə xərcləri üçün ödəniş tələb olunmur.
6.8. Xəttin qırılması və ya zədələnməsi hallarında texniki personalın çağırışı üçün xidmət haqqı “Uninet”in 
www.citynet.az ünvanlı rəsmi internet səhifəsində müəyyən edilən Qaydalar ilə tənzimlənir.
6.9. Abunəçi tərəfindən ödənilmiş məbləğ bir qayda olaraq geri qaytarılmır. Abunəçinin balansında olan məbləğ 
Abunəçinin digər ünvanında göstərilən Xidmətlərə görə həmin kod üzrə hesaba keçirilə bilər. Abunəçi tərəfindən 
səhvən digər abunəçinin hesabına ödənilmiş məbləğə görə “Uninet” məsuliyyət daşımır və ödənilmiş məbləğ 
Abunəçiyə geri qaytarılmır.
6.10. Ödənişlər Azərbaycan manatı ilə həyata keçirilir.
6.11. “Uninet” tərəfindən təklif olunan Tariflərdəki qiymətlərə ƏDV daxildir.

MADDƏ 7. FORS-MAJOR HALLAR
77.1. Bu Müqavilə üzrə fors-major hallar dedikdə, Tərəflərin Müqavilə üzrə öhdəliklərini yerinə yetirmələrinin 
qeyri-mümkün olduğu zəlzələ, daşqın, epidemiya, pandemiya, epizotiya, yanğın, müharibə, inqilab, dövlət çevrilişi, 
səlahiyyətli dövlət orqanlarının və şəxslərin, habelə səlahiyyətli digər qurumların hüquqi aktları və ya məhkəmə 
qərarları və digər fövqaladə vəziyyətlər də daxil olmaqla, Tərəflərin iradəsindən asılı olmayan, Tərəflərin məsuliyyət 
daşımadığı qarşısıalınmaz hallar nəzərdə tutulur (bundan sonra "Fors-major" adlandırılacaq).
7.2. Fors-major hallara məruz qalması nəticəsində Müqavilə üzrə öhdəliklərini yerinə yetirə bilməyən Tərəf həmin 
öhdəliklərin yerinə yetirilməməsinə görə məsuliyyət daşımır. Buna baxmayaraq, fors-major hallarına istinad heç bir 
halda, Abunəçinin Müqavilə üzrə ödəniş etmək öhdəliklərinin yerinə yetirməməsinə əsas ola bilməz.

MADDƏ 8. MÜQAVİLƏNİN QÜVVƏDƏ OLMA MÜDDƏTİ, XİDMƏTLƏRİN DAYANDIRILMASI VƏ MÜQAVİLƏYƏ 
XİTAM VERİLMƏSİ
8.1. Bu Müqavilə onu hər iki Tərəf imzaladığı tarixdən etibarən qüvvəyə minir və Müqavilə ilə nəzərdə tutulmuş 
qaydada xitam verilənədək etibarlı hesab olunur. Abunəçi Müqaviləni imzaladığı zaman qeyd edilən məlumatları 
təqdim etdiyi təqdirdə, Abunəçiyə bildirişlər SMS mətni və ya elektron poçt vasitəsi ilə də göndərilə bilər.
8.2. “Uninet” aşağıdakı hallarda və öz mülahizəsi əsasında bu Müqavilənin icrasını birtərəfli qaydada dayandıra və 
ya ona xitam verə bilər.
8.2.1. Abunəçinin bu Müqavilə üzrə xidmətlərdən istifadəsi nəticəsində “Uninet”in istismarında olan texnoloji 
avadanlığına və Xidmətin keyfiyyətinə mənfi təsir göstərildikdə;
8.2.2. “Uninet”in avadanlığına aid texniki və ya profilaktik işlərin aparılması ilə əlaqədar olaraq;
8.2.3. Abunəçi tərəfindən “Uninet”in istismarında olan şəbəkə və ya rabitə kanalları vasitəsi ilə “Uninet”ə, hər hansı 
üçüncü şəxslərə və ya dövlətə ziyan yetirə biləcək xətanın və ya törədiləcəyinə güman etməsinə əsas(lar) olduqda;
8.2.4. Abunəçi tərəfindən Müqavilənin şərtlərinə uyğun olaraq ödəniş öhdəlikləri yerinə yetirilmədikdə; 
8.2.5. Müqavilənin 4.3.5-ci, 4.3.6-cı və 4.3.7-ci  bəndlərində göstərilən hallar olduqda;
8.2.6. Abunəçi bu Müqavilə üzrə hər hansı öhdəliyini tam və ya qismən yerinə yetirmədikdə;
8.2.7. Abunəçinin Xidmətlərdən istifadəsi nəticəsində “Uninet”in işgüzar nüfuzuna zərər vurulduğu halda;
8.2.8. Fors-major halında;
8.2.9. Abunəçi vəfat etdikdə (öldükdə) və ya məhkəmə qaydasında ölmüş elan edildikdə və ya məhkəmə qaydasında 
itkin düşmüş hesab edildikdə və ya məhkəmə qaydasında fəaliyyət qabiliyyəti olmayan hesab edildikdə;
8.2.10. Dini ekstremizm əleyhinə xüsusi əməliyyatın aparılma zonasında bu əməliyyatı aparan orqanın göstərişi 
əsasında;
8.2.11. Abunəçinin müraciəti əsasında dayandırılmış Xidmətlərin müvəqqəti dayandırılması müddəti keçdikdən 
dərhal sonra Abunəçi həmin Xidmətlərin bərpa olunması məqsədi ilə “Uninet”ə müraciət etmədikdə;
8.2.12. Qanunvericiliklə nəzərdə tutulmuş digər hallarda.
8.3. Abunəçi Müqavilənin 4.3.8-ci maddəsində müəyyən edilmiş qaydada “Uninet”ə müraciət etməklə, Xidmətlərin 
göstərilməsini 4 (dörd) ay müddətindən artıq olmayan müddətə dayandıra və ya Müqaviləyə xitam verə bilər.
8.4. Müqaviləyə xitam verildikdə, Müqavilənin 11.5-ci maddəsinə əsasən “Uninet” tərəfindən Abunəçinin istifadəsinə 
verilmiş avadanlıqlar “Uninet”in www.citynet.az ünvanlı rəsmi internet səhifəsində müəyyən edilən Qaydalara uyğun 
olaraq, Müqaviləyə xitam verilməsi tarixindən sonra 20 (iyirmi) təqvim günü ərzində Abunəçi tərəfindən “Uninet”ə 
qaytarılmalıdır və ya bu öhdəliyi pozduğuna görə, avadanlıqların qaytarılması üçün müəyyən edilmiş 20 (iyirmi) 
təqvim günündən ibarət müddət bitdikdən sonrakı 5 (beş) təqvim günü ərzində Qaydalara əsasən müəyyən edilmiş 
məbləğdə Abunəçi tərəfindən “Uninet”ə cərimə (dəbbə pulu) ödənilməlidir. Abunəçi bu öhdəliyini icra etmədikdə, 
“Uninet” Abunəçidən cərimə (dəbbə pulu) məbləğinin tutulması üçün qanunvericiliklə nəzərdə tutulmuş hüquqi 
tədbirlər görmək hüququna malikdir.

MADDƏ 9. MÜBAHİSƏLƏRİN HƏLLİ
9.1. Hazırkı Müqavilə Azərbaycan Respublikasının qanunvericiliyi ilə tənzimlənir. 
9.2. Tərəflər arasında mübahisələr Azərbaycan Respublikasının qanunvericiliyinə uyğun olaraq Azərbaycan 
Respublikasının müvafiq məhkəmə orqanları tərəfindən həll olunur.
9.3. "Uninet” məhkəməyə müraciət etməzdən əvvəl Abunəçiyə yazılı və ya şifahi bildiriş, məlumat, pretenziya təqdim 
etmək öhdəliyi daşımır.

MADDƏ 10. KONFİDENSİALLIQ 
10.1. Hər bir Tərəfin hazırkı Müqavilənin icrası ilə əlaqədar əldə etdiyi digər Tərəfə məxsus məlumatların 
konfidensiallığının qorunması Azərbaycan Respublikasının qanunvericiliyinə uyğun tənzimlənir.

MADDƏ 11.  DİGƏR MÜDDƏALAR
11.1. Abunəçi bu Müqaviləni imzalayaraq razılaşır ki, Abunəçi tərəfindən istifadə olunan avadanlığın keyfiyyətindən 
asılı olaraq, göstərilən Xidmətlərdə bütün keyfiyyət, tamlıq və etibarlılıq göstəriciləri, Xidmətlərin göstərilməsində 
mümkün olan kəsilmələr, aravermələr və digər mümkün qüsurlar, xüsusilə də 4.2.2-ci və 8-ci maddələrdə müəyyən 
olunan hallar ona təmənnasız izah edilmişdir və Abunəçi tərəfindən etiraz edilmədən qəbul edilmişdir. Hazırkı 11.1-ci 
bənddə açıqlanan mümkün qüsurlar nəticəsində Abunəçiyə dəyən hər hansı maddi və ya qeyri-maddi ziyana görə 
"Uninet" heç bir məsuliyyət daşımır;
11.2. Abunəçi bu Müqaviləni imzalamaqla özü barədə məlumatların sorğu-məlumat mənbələrində göstərilməsinə 
razılığını verir.
11.3. Abunəçi bu  Müqaviləni imzalamaqla “Uninet”in mobil tətbiqinin şərt və müddəalarının hazırkı Müqavilənin 
ayrılmaz tərkib hissəsi olduğuna öz razılığını bildirir. Əgər Abunəçi hazırkı Müqaviləni imzalayan zaman “Uninet”in 
mobil tətbiqindən istifadə etmirsə, bu 11.3-cü bənd Abunəçi tərəfindən adı çəkilən mobil tətbiqin şərt və qaydaları 
həmin mobil tətbiq vasitəsilə təsdiq edildiyi vaxtdan etibarən qüvvəyə minir.
11.4.  Bu Müqaviləyə hər hansı dəyişiklik etmək məqsədi ilə (Tariflərə və Qaydalara edilən dəyişikliklər də daxil 
olmaqla) “Uninet” həmin dəyişikliklərin mahiyyətini əks etdirən məlumatı Azərbaycan Respublikası ərazisində əldə 
oluna bilən kütləvi informasiya vasitəsi ilə yayımlaya və ya www.citynet.az ünvanlı rəsmi internet səhifəsində 
yerləşdirə və ya belə dəyişikliklər barədə Abunəçiyə yazılı bildiriş və ya digər üsullar (SMS, faks, elektron poçt və digər 
üsullar) vasitəsilə məlumat verə bilər. Müqaviləyə dəyişikliklərin edilməsi barədə məlumatın kütləvi informasiya 
vasitələri ilə yayımlanması və ya www.citynet.az internet səhifəsində yerləşdirilməsi və ya Abunəçiyə birbaşa 
məlumat verilməsi tarixindən etibarən 5 (beş) təqvim günü ərzində Abunəçi tərəfindən “Uninet”ə Müqaviləyə xitam 
verilməsi barədə yazılı bildiriş təqdim olunmadığı təqdirdə, dəyişikliklər Abunəçi tərəfindən qəbul edilmiş hesab edilir 
və “Uninet” tərəfindən tətbiq edilir.
11.5. “Uninet” öz mülahizəsinə əsasən Abunəçini Xidmətlərə qoşulmaq üçün istifadə olunan vasitəçi avadanlıqlarla 
təmin edə bilər. Bu halda, avadanlıqların təhvil-təslimi Tərəflər arasında imzalanmış müvafiq akt əsasında həyata 
keçirilir. Belə avadanlığın dəyişdirilməsi və qaytarılması şərtləri “Uninet”in www.citynet.az ünvanlı rəsmi internet 
səhifəsində müəyyən edilən “Qaydalar” və Azərbaycan Respublikasının qanunvericiliyi ilə tənzimlənir.
11.6. Bu Müqavilə Tərəflər arasında müvafiq Xidmətlərin göstərilməsinə dair ümumi və xüsusi şərtləri əks etdirən vahid 
razılaşmadır.
11.7.  Bu Müqavilə Azərbaycan dilində eyni hüquqi qüvvəyə malik 2 (iki) əsli nüsxədə imzalanmışdır. Bir nüsxə 
“Uninet”də digər nüsxə isə Abunəçidə saxlanılır.


